
Yvirlit yvir limirnar 
 

Afry Føroyar 

Arkitektar 99 v/Jóhan Laksafoss 

Brim Arkitektar 

Byggitrygd P/F 

Drauschke Consult Føroyar Sp/f 

EYA Arkitektur Design 

Farcon 

Fjalar Sp/f 

FORMO P/F 

Fuglark Sp/f 

Henning Larsen NA Sp/f 

HMP Consult, ráðgevandi verkfrøðingar 

Kontrast Sp/f 

LBF 

LON – Byggifrøðilig ráðgeving 

MAP Arkitektar Sp/f 

Martin E. Leo Sp/f – ráðgevandi verkfrøðingar 

MP Tek Sp/f 

Ove Mortensen Arkitektavirkið 

PB – Consult 

Ráð Sp/f 

Sámal Johannesen 

Selmar Nielsen Arkitektar Sp/f 

SMJ Ráðgevandi verkfrøðingur P/F 

Spenn Sp/f 

Steingrund Akustik Sp/f 

Zeta Architects 

Frágreiðing frá nevndini 
 

Hesi seinastu nógvu árini hevur stór framgongd verið í føroyska samfelagnum. Búskaparliga ferðin 
hevur møguliga verið omanfyri hámarksfeðina, men føroyska ráðgevaravinnan er nógv ment hesa 
tíðina. Føroyskir ráðgevar hava nú førleikar at bjóða seg fram innan so at siga øll øki, tá ið tað 
t.d. snýr seg um sjúkrahús-, skúla-, flogvalla-, tunnils- og aðrar størri og smærri fakliga krevjandi 
uppgávur.      
 
Menningin í føroysku ráðgevaravinnuni merkir eisini, at føroyskar ráðgevarafyritøkur nú bjóða seg 
fram í kappingini um uppgávur á altjóða pallinum. Hetta hevur stóran týdning fyri føroyska 
samfelagið, og menningina av føroyska samfelagsbúskapinum frameftir, tí ráðgevaravinnan skapar 
arbeiðspláss á privata arbeiðsmarknaðinum til fólk við serligum tøkniligum førleikum og longri 
akademiskum útbúgvingum. Her er talan um nógvar føroyingar, sum áður hava verið noyddir at 
leita sær størv uttanlands.    
 
Støðan er ógvuliga spent í heimssamfelagnum í løtuni, og hetta rakar sjálvandi eisni føroyska 
samfelagið. Fyri gott tveimum árum síðan stongdi næstan alt heimssamfelagið niður yvir nátt, tá 
umfatandi tiltøk vórðu sett í verk fyri at forða koronasmittuni at spjaða seg. Tá so samfeløgini 
spakuliga byrjaðu at lata upp aftur, rendi vit okkum inn í stórar veitingartrupulleikar við skjótt 
vaksandi orku- og oljuprísum. Hetta skapti eina dundrandi inflasjón, sum miðbankarnir hava roynt 
at bart niður aftur við at hækka renturnar. Omaná á alt hetta kemur so russiska innrásin í Ukraina. 
 
Útlitini eru tí ógvuliga óviss í løtuni, men føroyska samfelagið skal kortini útbyggjast og mennast 
frameftir, og her vónar Ráðgevarafelagið, at føroyskir politikarar brúka førleikarnar í føroysku 
ráðgevaravinnuni, áðrenn teir hyggja aðrastaðni. Hetta hevur stóran týdning fyri víðari menningini 
av føroysku ráðgevaravinnuni, tí tað kann ganga long tíð millum tær mest krevjandi verkætlanirnar 
í Føroyum.  
 
Her er annars nakað av tí, sum hevur verið á skránni hjá Ráðgevarafelagnum hetta seinasta árið. 
 
Nevndin hevur havt 8 vanligar nevndarfundir umframt aðrar fundir við almennar myndugleikar, 
almenn feløg og stovnar. Niðanfyri er stutt frágreiðing um ymiskt, sum hevur verið á skránni í 
Ráðgevarafelagnum hetta farna árið. 
 
Nógv orka verður á hvørjum ári brúkt til Ráðgevarablaðið. Hesaferð var evnið í Ráðgevarablaðnum 
Útbjóðingarhættir. Ráðgevarafelagið meinar, at tey, sum standa fyri almennum og privatum 
byggingum, eiga at umhugsa væl, hvussu einstøk byggiarbeiðir verða útbjóðað, so tey kunnu 
hepnast væl. Samfelagsliga sæð er ein væleydnað byggiverkætlan, ein, sum hepnast væl bæði fyri 
brúkarar, byggiharra, arbeiðstakara og okkum ráðgevar, og tað er tað, vit eiga at leggja okkum 
eftir.  
 
Í komandi ráðgevablaðið er evnið íbúðarbygging, har boðskapurin er: Við ráðgeving kunnu vit røkka 
góðum úrslitum. 

Ráðgevarafelagið hevur í 2022, í tveimum umførum, lagt síni ynski um útbygging og menning av 
føroyska samfelagnum fram fyri politisku skipanina, fyrru ferð meðan fíggjarlógaruppskotið varð 
fyrireikað í september 2022 og seinnu ferð við einum films-brotið, tá løgtingsvalið varð útskrivað 
í november 2022. Ráðgevarafelagið vísti politisku skpianini á, at føroyskir ráðgevar sakna politiskar 
langtíðarætlanir, hvussu føroyska samfelagið skal útbyggjast og mennast fleiri ár fram í tíðina og 
yvir fleiri valskeið. 
 
Ráðgevarafelagið skipaði á heysti 2022 fyri einari skeiðsrøð um ráðgeving fyri arkitektar, 
verkfrøðingar og byggifrøðingar. Skeiðsrøðin var ætlað yngri fólki í ráðgevarafyritøkum. Tað 
luttóku umleið 30 fólk á skeiðnum við 8 skeiðshaldarum úr Danmark. Fyrireikingarnar til eitt 
projekteringsleiðaraskeið í heyst eru í gongd í løtuni, og ætlanin er eisini at fara í holt við at 
fyrireika eitt arkitektaskeið í ár. 
 
AB18 og ABR18 hava í longri tíð staðið á skránni hjá Ráðgevarafelagnum og hetta stendur framvegis 
á skrá sum óloyst. Seinasti fundurin hesum viðvíkjandi, millum byggiharrasamtakið, entreprenørar-
nar og Ráðgevarafelagið, var tann 14. mars 2023, men tann fundurin endaði úrslitaleysur. 
Ráðgevarafelagið bíðar í løtuni eftir at hoyra aftur frá hinum báðum pørtunum í málinum. 
 
Nevndin í Ráðgevarafelagnum hevur eisini havt onnur mál á skránni hetta seinasta árið. Nevndin 
hevur t.d. havt fund við Tórshavnar Kommunu viðvíkjandi útbjóðing av røktarheimi, og við P/F 
Suðuroyartunnilin, har gongdin higartil við hinum undirsjóvartunlunum varð eftirmett við atliti at 
framhaldandi samstarvi við føroyskar ráðgevar í sambandi við ein møguligan komandi 
Suðuroyartunnil. 
 
 
Tórshavn, tann 26. apríl 2023 
 
Klæmint Eliasen 
formaður  

Endamál felagsins 
 
Ráðgevarafelagið er vinnugreinafelagið hjá arkitektafyritøkum, verkfrøðingafyritøkum og 
byggifrøðingafyritøkum í Føroyum. Endamálið hjá felagnum er at savna ráðgevandi fyritøkur við 
heimstaði í Føroyum, serliga í byggivinnuni, at útinna felags áhugamál.  
 
Í virki sínum skal felagið skipa fyri felags menning í vinnugreinini, bæði í virkjunum, og av teimum 
kørmum, virkað verður undir. Millum limirnar skal felagið stuðla undir samskifti og 
førleikamenning, og úteftir virka sum felags málgagn mótvegis myndugleikum, stovnum og aðrari 
vinnu.  
 
Eitt av týdningarmestu málunum, sum felagið alsamt arbeiðir við er, at samskifta við almenna 
byggiharran um, hvørji viðurskifti skulu vera galdandi, tá byggiverkætlanir verða skipaðar. 
Ráðgevarafelagið heldur, at tað er av alstórum týdningi, at føroyskar fyritøkur fáa javnbjóðis høvi 
at bjóða seg fram ájavnt við útlendskar fyritøkur.  
 
Árliga gevur felagið út Ráðgevarablaðið. Endamálið við Ráðgevarablaðnum er at varpa ljós á 
førleikarnar í føroysku ráðgevaravinnuni og við myndum og umrøðu at økja og betra um fatanina 
av vinnugreinini millum privatu vinnuna, politisku skipanina, almennar myndugleikar og millum 
manna. 
 
Felagið heintar árliga inn hagtøl, sum lýsa virksemi og gongdina í vinnugreinini. Felagið ger eisini 
eitt yvirlit yvir tær veitingar, sum limir í felagnum bjóða fram. Somuleiðis hevur felagið gjørt eina 
standard ráðgevaraavtalu saman við byggiharrasamatakinum. Avtalan liggur á heimasíðuni hjá 
Vinnuhúsinum og kunnu limir í felagnum taka hana niður har. 

Nevndin í Ráðgevarafelagnum 
 
 Klæmint Eliasen, formaður 
 Rúni Abrahamsen, næstformaður 
 Eyðbjørn Brimnes, nevndarlimur 
 Árni Jakobsen, nevndarlimur 
 Selmar Nielsen, nevndarlimur 

 
Eykavald: 
 
 Heidi Poulsen 
 Óla Jákup Bech 

 

Limatal 
 
Í løtuni eru 27 limir í Ráðgevarafelagnum. 
 

Limagjald 
 

Limagjaldið er kr. 4.000 pr. atkvøðu. Atkvøðubýtið er ásett eftir starvsfólkatalinum hjá limunum 
umroknað til fullan dag soleiðis: 
 

Limirnir hava eina atkvøðu fyri upp til 3 ársverk 
 
millum 4 og 10 ársverk tvær atkvøður 
 
millum 11 og 20 ársverk tríggjar atkvøður 
 
millum 21 og 50 ársverk fýra atkvøður 
 
fyritøkur við fleiri enn 51 ársverkum fimm atkvøður. 

 
Á seinasta aðalfundi varð avgjørt at at hækka limagjaldið frá 3.000 til 4.000 kr pr. atkvøðu fyri 
at sleppa undan áhaldandi halli í ársroknskapinum. Limagjaldið hevur annars staðið í stað síðani 
2008. 

Árið ið fór 
 

Virksemið hjá Ráðgevarafelagnum 
 
Nevndin hevur havt 8 vanligar nevndarfundir umframt aðrar fundir við almennar myndugleikar og 
almenn feløg og stovnar. Niðanfyri er stutt frágreiðing um ymsiskt, sum hevur verið á skránni í 
Ráðgevarafelagnum hetta farna árið. 
 

Ráðgevarablaðið 2022/2023 
 
Endamálið við Ráðgevarblaðnum er at styðja upp undir samskifti og førleikamenning millum 
limafeløgini og at virka sum felags málgagn mótvegis myndugleikum, stovnum og aðrari vinnu í 
málum, sum viðkoma ráðgevaravinnuni. 
 
Í Ráðgevarablaðnum 2022/2023 var evnið Útbjóðingarhættir. Samrøður vórðu gjørdar við ymsar 
partar av byggivinnuni, sum søgdu teirra hugsan um ymsu útbjóðingarhættirnar. Partarnir í 
byggivinnuni eru ymisk á máli um ymsu útbjóðingarhættirnar, men byggivinnan tykist tó samd um 
fyrimunirnar og vansarnar við ymsu útbjóðingarháttunum. 
 
Ráðgevarafelagið meinar, at tey, sum standa fyri almennum og privatum byggingum, eiga at 
umhugsa væl, hvussu einstøk byggiarbeiðir verða útbjóðað, so tey kunnu hepnast væl. Samfelags-
liga sæð er ein væleydnað byggiverkætlan, ein, sum hepnast væl bæði fyri brúkarar, byggiharra, 
arbeiðstakara og okkum ráðgevar, og tað er tað, vit eiga at leggja okkum eftir.   
 
Í Føroyum er stórt frælsi at velja útbjóðingarslag, og eisini um uppgávan yvirhøvur skal bjóðast út. 
Formliga er einki krav um, at byggiverkætlanir skulu bjóðast út. Heldur ikki hjá landi, kommunum 
og hálv almennum stovnum.  
 
Fíggjarmálaráðið hevur í rundskrivi frá 1. juli 2019 ásett reglur fyri keyp av vørum og tænastum 
hjá tí almenna. Rundskrivið fevnir ikki um kommunur og er heldur ikki galdandi fyri løgu- og 
byggiverkætlanir.  
 
Rundskrivið sigur, at fyri løgu- og byggiverkætlanir er lisitatiónslógin galdandi. Men lisitatiónslógin 
fevnir mest um tíðarfreistir, krøv til útboðstilfar og rættindi hjá tilboðsgevarum. Lógin ásetur ikki, 
hvør hevur skyldu til at bjóða út.  
 
Tó er ein fyrisitingarlig regla, at tað almenna skal fara so skynsamt sum gjørligt við landsins ognum, 
og tí er tað fyrisitingarliga helst skilagott at bjóða út, men onki beinleiðis lógarkrav er. Tó velja 
landið og nógvar kommunur at bjóða byggiuppgávurnar út, og eisini privata vinnulívið sær fyrimunir 
við útbjóðing.  
 
Tá ið arbeiði verða bjóðað út, skulu reglurnar í ABF 06 fylgjast. Hetta er regluverk fyri arbeiði og 
útveganir innan byggi- og anleggsvirksemi, sum Føroya Handverksmeistarafelag og Byggiharrasam-
tak Føroya hava undirskrivað. 

Meira kann lesast um ymsu útbjóðingarhættirnar í Ráðgevarablaðnum, veturin 2022/2023. 
 
Í komandi ráðgevablaðið er evnið íbúðarbygging, har boðskapurin er: Við ráðgeving kunnu vit røkka 
góðum úrslitum. 
 

Ynskir frá Ráðgevarafelagnum til politisku skipanina 
 
Ráðgevarafelagið legði í tveimum umførum síni ynski fram fyri politisku skipanini í 2022, fyrru ferð 
í meðan fíggjarlógaruppskotið varð fyrireikað í september 2022 og seinnu ferð við einum films-
brotið, tá løgtingsvalið varð útskrivað í november 2022. 
 
Ráðgevarafelagið vísti politisku skpianini á, at føroyskir ráðgevar sakna politiskar langtíðarætlanir. 
Føroyskir ráðgevar ynskja politiskar langtíðarætlanir fyri, hvussu føroyska samfelagið skal 
útbyggjast og mennast fleiri ár fram í tíðina og yvir fleiri valskeið. 
 
Ráðgevarafelagið ynskir, at tað verður gjørd ein samlað íløguætlan, 10 ár fram í tíðina, fyri allar 
almennar íløgur, t.e. land, kommunur og allar almennar stovnar og almenn feløg av ymsum slag.  
 
Ráðgevarafelagið hevur víst politisku skipanina á, at tað nú tykjast at vera fáar nýggjar byggiupp-
gávur á skrá frá almennari síðu, eftir at nakrar heilt stórar verkætlanir eru lidnar. Frároknað 
tunlar, so tykist tilgongdin av nýggjum almennum byggiuppgávum lítil. Við hesi gongdini er vandi 
fyri einum bylgjudali í tøkum arbeiði hjá arbeiðstakarunum um eitt til tvey ár. Henda gongdin er 
ikki góð. Tað hevði verið betri við einari meiri støðugari tilgongd av nýggjum byggiuppgávum”  
 
Nýggjasta almenna langtíðarætlanin hjá landinum er frá september 2020. Síðan tá hevur lítið og 
einki verið at hoyrt um langtíðarætlanir úr Løgtinginum ella landsstýrinum. Hjá kommununum er 
somuleiðis ilt at fáa eygað á íløguætlanir fleiri ár frameftir. 
 
Í heystfrágeiðing sínari, mælir Búskaparráðið til at seta í verk eitt fíggjarpolitiskt regluverk, ið ikki 
loyvir útreiðslunum hjá landinum at vaksa meira enn eitt fast ásett prosentvirðið um árið, 
samstundis sum íløgurnar verða hildnar støðugar.  
 
Søguliga hevur føroyskur fíggjarpolitikkur altíð verið viðrekandi, og tí hevur hann verið við til at 
sett enn meira ferð á búskapin í góðum tíðum og tikið ferðina av búskapinum í minni góðum tíðum. 
Ein orsøk til hesa gongdin er, at almenna virksemið ikki hevur verið samskipað, og tí hava land, 
kommunur og tað almenna annars, skipað virksemið sítt, hvør í sínum lagi, serliga á íløgusíðuni.  
 
Í Føroyum kunnu búskaparligu konjunkturarnir sveiggja nógv og brádliga yvir stutta tíð, men 
føroyska samfelagið skal áhaldandi útbyggjast og mennast, líka mikið, hvussu búskaparligu kon-
junkturarnir hátta sær.  
 
Tí standa almennar langtíðarætlanir, fleiri ár fram í tíðina, ovarlaga á ynskilistanum hjá 
Ráðgevarafelagnum. 

Skeið í ráðgeving 
 
Ráðgevarafelagið skipaði á heysti 2022 fyri einari skeiðsrøð um ráðgeving fyri arkitektar, 
verkfrøðingar og byggifrøðingar. Skeiðsrøðin var ætlað yngri fólki í ráðgevarafyritøkum. Talan var 
um eina tillaging av donsku skeiðsrøðini “Fra ingeniør til rådgiver”, sum vanliga tekur seks dagar í 
Danmark. Her varð hon kókað niður í tríggjar dagar. Tað luttóku umleið 30 fólk á skeiðnum við 8 
skeiðshaldarum úr Danmark. 
 

Komandi skeið 
 
Fyrireikingarnar til eitt projekteringsleiðaraskeið í heyst eru í gongd í løtuni, og ætlanin er eisini 
at fara í holt við at fyrireika eitt arkitektaskeið í ár. 
 

AB18 og ABR18 
 
AB18 og ABR18 hava í longri tíð staðið á skránni hjá Ráðgevarafelagnum og hetta stendur framvegis 
á skrá sum óloyst. Seinasti fundurin hesum viðvíkjandi, millum byggiharrasamtakið, etreprenørar-
nar og Ráðgevarafelagið, var tann 23. desember 2022, men tann fundurin endaði úrslitaleysur. 
Ráðgevarafelagið bíðar í løtuni eftir at hoyra aftur frá hinum báðum pørtunum í málinum. 
 

Annað 
 
Nevndin í Ráðgevarafelagnum hevur eisini havt onnur mál á skránni hetta seinasta árið. Nevndin 
hevur t.d. havt fund við Tórshavnar Kommunu viðvíkjandi útbjóðing av røktarheimi, og P/F 
Suðuroyartunnilin, har gongdin higartil við hinum undirsjóvartunlunum varð eftirmett við atliti at 
framhaldandi samstarvi við føroyskar ráðgevar í samband við ein møguligan komandi 
Suðuroyartunnil. 
 
Viðvíkjandi røktarheiminum í Tórshavnar Kommunu ynskti nevndin í Ráðgevarafealgnum fund við 
kommununua, um samsýningina, dømingina og ymisk eftir felagsins tykki óneyðug arbeiði, sum 
vóru løgd inn í útbjóðingina. Yvirskipaða málið við fundinum við kommununa var at fáa kommununa 
at tillaga útbjóðingina soleiðis, at tað verður tað besta uppskotið, sum vinnur. Tórshavnar 
Kommuna segði seg vilja taka viðmerkingarnar frá Ráðgevarafelagnum til eftirtektar. 
 
Á fundinum við P/F Suðuroyartunnilin varð upplýst, at tunnilsfeløgini royna at brúka føroyskar 
ráðgevar allastaðni, har tað ber til, og at samstarvið millum tunnilsfeløgini og føroysku 
ráðgevaravinnuna er nógv ment upp gjøgnum tíðina. Nevndin í Ráðgevarafelagnum var samd við 
P/F Suðuroyartunnilin í hesum og ynskti somuleiðis at halda fram eftir sama leisti sum higartil við 
teimum seinastu undirsjóvartunlunum. 
 

Støðan nú og frameftir 
 
Støðan er ógvuliga spent í heimssamfelagnum í løtuni, og hetta rakar sjálvandi eisni føroyska 
samfelagið. Fyri gott tveimum árum síðan stongdi næstan alt heimssamfelagið niður yvir nátt, tá 

umfatandi tiltøk vórðu sett í verk fyri at forða koronasmittuni at spjaða seg. Tá so samfeløgini 
spakuliga byrjaðu at lata upp aftur, rendi vit okkum inn í stórar veitingartrupulleikar við skjótt 
vaksandi orku- og oljuprísum. Hetta skapti eina dundrandi inflasjón, sum miðbankarnir síðan hava 
roynt at bart niður aftur við at hækka renturnar. Omaná á alt hetta kemur so russiska innrásin í 
Ukraina. 
 
Útlitini eru tí ógvuliga óviss í løtuni, men føroyska samfelagið skal kortini útbyggjast og mennast 
frameftir, og her vónar Ráðgevarafelagið, at føroyskir politikarar brúka førleikarnar í føroysku 
ráðgevaravinnuni, áðrenn teir hyggja aðrastaðni. Hetta hevur stóran týdning fyri víðari menningini 
av føroysku ráðgevaravinnuni, tí tað kann ganga long tíð millum tær mest krevjandi verkætlanirnar 
í Føroyum.  

Viðtøkur 
 

Viðtøkur  
fyri 

Ráðgevarafelagið 
 
 
 

§ 1 
Navn felagsins er Ráðgevarafelagið og heimstaður felagsins er Tórshavn. 
 

§ 2 
Endamál felagsins er at savna allar ráðgevandi fyritøkur við heimstaði í Føroyum, serliga í 
byggivinnuni at útinna felags áhugamál. 
 
Í virki sínum skal felagið skipa fyri felags menning í vinnugreinini, bæði í virkjunum, og av 
teimum karmum virkað verður undir. Millum limirnar skal felagið stuðla undir samskifti og 
førleikamenning, og úteftir virka sum felags málgagn mótvegis myndugleikum, stovnum og aðrari 
vinnu. 
 

§ 3 
Umsóknir um limaskap skulu sendast nevndini, sum tekur støðu til umsóknina. Avgerð 
nevndarinnar kann kærast fyri limafund, sum tekur endaliga avgerð. 
 

§ 4 
Limirnir hava skyldu at halda lógir felagsins. Tær avgerðir, ið aðalfundurin ella nevndin taka, eru 
bindandi fyri limirnar. 
 
Um limur ikki vil ganga undir eina tílíka avgerð, kann nevndin koyra viðkomandi úr felagnum 
uttan ávaring, og kann hesin ikki gerast limur aftur tey næstu tvey árini. Áðrenn viðkomandi 
verður limur aftur, skal møgulig skuld til felagið verða goldin. 
 
Tvey árs eftirstøða inniber, at limur av sær sjálvum missir limaskapin. Áðrenn limaskapurin kann 
fáast aftur, skal øll skuld til felagið verða goldin. 
 

§ 5 
Árliga limagjaldið verður ásett á ársaðalfundinum. Fult limagjald verður eisini goldið fyri 
innlimingarárið. Inngoldið limagjald verður nýtt til rakstur felagsins í tann mun, sum nevndin, 
heldur at tørvur er á. 
 
Skuldi tað í felagnum verið tørvur á meira peningi fyri at fremja serlig mál, so kann nevndin 
útvega henda pening við tilskotum frá limunum. Eisini kann aðalfundurin, til útvegan av slíkum 
peningi, álíkna limunum eykagjald. 
 
Nevndin hevur heimild til at tekna lutapening ella partapening í øðrum feløgum eftir góðkenning 
frá aðalfundinum. 

Felagið verður bundið við undirskrift formansins ella honum, ið er í hansara stað. Til dagligu 
umsitingina av sjálvum felagnum kann nevndin geva skrivara fulltrú. 
 

§ 6 
Nevndin tekur sær av áhugamálum felagsins, hevur fyrisætið við sjálvum felagnum og ansar eftir, 
at felagsins lógir og samtyktir verða hildnar. Allar avgerðir á nevndarfundum verða samtyktar við 
vanligum meiriluta. 
 

§ 7 
Aðalfundurin hevur hægsta ræðið í felagnum. 
 
Limirnir hava eina atkvøðu fyri upp til 3 ársverk, millum 4 og 10 ársverk tvær atkvøður, millum 
11 og 20 ársverk tríggjar atkvøður, millum 21 og 50 ársverk fýra atkvøður og fyritøkur við fleiri 
enn 51 ársverkum fimm atkvøður. 
 
Eitt árs eftirstøða í limagjaldi inniber miss av atkvøðurætti. 
 
Limur kann geva øðrum limi skrivliga fulltrú at umboða seg á aðalfundinum. 
 

§ 8 
Ársaðalfundurin verður hildin eina ferð um árið - ikki seinni enn 1. mai. 
 
Lýst verður til vanliga aðalfundin minst 14 dagar frammanundan. Nevndin ásetir tíð og stað fyri 
aðalfundin, og avger á hvønn hátt hann verður lýstur. 
 
Dagsskráin á vanliga aðalfundinum er henda: 
 
1. Val av fundarstjóra 
 
2. Framløga av limalista 
 
3. Frásøgn nevndarinnar frá farna ári 
 
4. Framløga av grannskoðaðum roknskapi frá farna ári 
 
5. Val av nevndarlimum og eykalimum 
 
6. Val av grannskoðara 
 
7. Áseting av limagjaldi fyri komandi árið 
 
8. Ymiskt 
 
Allar samtyktir á aðalfundinum skulu verða skrivaðar í gerðabókina. 
 

§ 9 

Øll mál, felagnum viðvíkjandi, kunnu viðgerast á vanligum aðal- ella eykaaðalfundi. 
Lógarbroyting kann bert fara fram, tá ið uppskot um lógarbroytingina er sett fram 
frammanundan, og uppskotið er lýst í kunngerðini um aðalfundin. 
 
Til at broyta felagslógirnar krevst vanligur meiriluti. 
 
Har ikki annað er tilskilað í lógunum, verða allar avgerðir samtyktar við vanligum meiriluta. 
 
Er vanligi aðalfundurin ikki viðtøkuførur, kann samtykt verða gjørd um at kalla saman til 
eykaaðalfundar. Á eykaaðalfundinum kann slíkt uppskot verða samtykt við minst 2/3 av teimum 
atkvøðum, ið eru umboðaðar á fundinum, sjálvt um ikki helvtin av limunum er á fundi. 
 

§ 10 
Í nevndini sita 3 ella 5 limir. Limirnar sita í 2 ár1. Valt verður millum limir felagsins. Harumfamt 
verða 2 tiltakslimir valdir hvørt ár. 
 
Nevndin skipar seg sjálv. Á hvørjum nevndarfundi verður gerðabók førd, sum verður undirskrivað 
av hjástøddu nevndarlimum. 
Nevndin kann seta kassameistara og skrivara. 
 

§ 11 
Eykaaðalfundurin kann verða hildin, tá ið í minsta lagið 2 nevndarlimir ella limir, ið umboða 
minst 1/5 av atkvøðunum, krevja tað. Nevndin ásetir tíð og stað fyri eykaaðalfundin, sum verður 
kunngjørdur við minst 7 daga ávaring. 
 

§ 12 
Felagsins roknskaparár er álmanakkaárið. 
 
Roknskapur verður grannskoðaður av felagsins grannskoðara. 
 

§ 13 
Felagið kann verða avtikið við aðalfundarsamtykt, treytað av at minst 2/3 av samlaðu 
atkvøðunum í felagnum atkvøða fyri. Uppskot um felagsins avtøku má tó verða lýst fyri limunum 
eins og uppskot um lógarbroyting. 
 

§ 14 
Verður felagið tikið av, verða ognir felagsins at nýta til frama fyri endamál, sum 
avtøkuaðalfundurin tekur avgerð um. 

 
 
 

 
 
 

  

 
1 Nevndarvalið verður skipað soleiðis: 2 limir verða valdir annað hvørt ár og 1/3 limir annað hvørt ár. 



 

16 
 

 RÁÐGEVARAFELAGIÐ 

  
 

 
 
RÁÐGEVARAFELAGIÐ 

 
 

Adressa  
Óðinshædd 7 
Postboks 1038 

 
Telefonnummar  Teldupostur 
309900   mortan@industry.fo 

 
Fartelefon  Heimasíða 
739907   www.industry.fo 

 
 
 
  


	Yvirlit yvir limirnar
	Frágreiðing frá nevndini
	Endamál felagsins
	Nevndin í Ráðgevarafelagnum
	Limatal
	Limagjald

	Árið ið fór
	Virksemið hjá Ráðgevarafelagnum
	Ráðgevarablaðið 2022/2023
	Ynskir frá Ráðgevarafelagnum til politisku skipanina
	Skeið í ráðgeving
	Komandi skeið
	AB18 og ABR18
	Annað
	Støðan nú og frameftir

	Viðtøkur

